
Efni: umsögn BHM um drög að frumvörpum í samráðsgátt stjórnvalda til nýrra 
heildarlaga um skólaþjónustu og nýja þjónustustofnun 

 

Bandalag háskólamanna (BHM) gagnrýnir að ekki hefur verið haft samráð við bandalagið í 

þeirri vinnu sem hér er kynnt. Í kafla F.1. í áformum um lagasetningu kemur fram að helstu 

hagsmunaaðilar séu meðal annars starfsfólk Menntamálastofnunar og starfsfólk leik-, grunn- 

og framhaldsskóla og í kafla F.4. kemur fram að haft verði beint samráð við helstu 

hagsmunaaðila. Er þetta gagnrýnivert að mati BHM enda þónokkrir félagsmenn 

aðildarfélaga BHM sem starfa hjá Menntastofnun og í skólum landsins.  

BHM tekur að svo stöddu ekki afstöðu til efnis þeirrar heildarlöggjafar sem hér kynnt 

og fjallar um breytingar á skipulagi á sviði menntamála, það er ný heildarlöggjöf um 

skólaþjónustu með það að markmiði að tryggja öllum skólum faglegt bakland í sínum 

verkefnum ásamt því að efna þverfaglega samvinnu á milli skóla-, félags- og 

heilbrigðisþjónustu. BHM vill hins vegar koma á framfæri nokkrum athugasemdum varðandi 

fyrirhuguð áform og áhrif þeirra á starfsfólk.  

Í kafla C.3. er fjallað um mögulegar leiðir við lagasetningu. Kemur þar fram að 

undirstofnun mennta- og barnamálaráðuneytis muni sjá um hluta þeirra verkefna sem nú 

eru falin Menntamálastofnun, sumum verkefnum muni ráðuneytið fyrst um sinn sinna sjálft 

og að síðustu mun hluti verkefna fara til nýrrar stofnunar um skólaþróun og skólaþjónustu. 

Fram kemur að við mat á mögulegum leiðum sé rétt að ganga út frá því að velja þá leið sem 

er minnst íþyngjandi gagnvart starfsfólki Menntamálastofnunar ef markmiðum sem að er 

stefnt verður ekki náð með öðru og vægra móti. Þrátt fyrir þetta telur ráðuneytið engu að 

síður að eina færa leiðin að þessu markmiði sé að segja upp öllu starfsfólki 

Menntamálastofnunar nema forstjóra og auglýsa öll störf hjá nýrri stofnun. Er það meðal 

annars rökstutt með því að störf hjá nýrri stofnun verða í meira en helmingi tilviki breytt því 

sem nú er hjá Menntamálastofnun. Þetta er þó fullyrt án þess að styðja með frekari gögnum 

til dæmis fjölda starfsfólks Menntamálastofnunar annars vegar og fyrirhuguðum fjölda 

starfsfólks nýrrar stofnunar, eða að nefna hversu mörg störf eru á bakvið þau verkefni sem 

eiga að flytjast til ráðuneytisins annars vegar og undirstofnunar þess hins vegar.  

BHM leggur áherslu á að horft verði til þess að tryggja starfsfólki 

Menntamálastofnunar sömu eða sambærileg störf hjá þeim aðila sem tekur við þeirra 

verkefnum enda ekkert sem kemur fram í frumvarpinu um að verkefnum verði hætt eða þau 

lögð niður heldur færast þau til nýrrar stofnunar, til ráðuneytis eða til undirstofnunar 

ráðuneytis. Ekkert kemur fram um það í drögunum hvernig ráðuneytið hyggst manna þau 

verkefni sem til þess færast en gera má ráð fyrir að starfsfólk ráðuneytisins sé nú þegar 

bundið í öðrum verkefnum og því þurfi að auglýsa þau störf. Það sama hlýtur að gilda um 

undirstofnun ráðuneytisins.  

 BHM mótmælir harðlega þeim áformum að öllu starfsfólki 

Menntamálastofnunar verði sagt upp. Það er smánarbót að starfsfólki standi í kjölfarið 

til boða að sækja um sitt gamla starf hjá nýrri stofnun eða eftir atvikum hjá ráðuneytinu 

sjálfu. Það er eðlilegur þáttur í skipulagsbreytingum að þeim fylgi breytingar á 

verkefnum og verksviði starfsfólks. Í þeim tilvikum er eðlilegt að fram fari samráð á 

milli starfsfólks og stjórnenda nýrrar stofnunar og eftir atvikum þeirra stofnana eða 

ráðuneytis sem taka við verkefnum, bæði nýjum og breyttum. Í þessu samhengi er rétt 

að hafa í huga að starfsfólki er skylt að hlíta breytingum á störfum sínum og verksviði 

sbr. 19. gr. starfsmannalaga. Starfsmaður getur einnig samkvæmt sömu grein ákveðið 

að láta af störfum vegna slíkra breytinga.  

BHM leggur til að áformum ráðuneytisins varðandi Menntastofnun verði breytt 

á þann veg að tryggja réttarstöðu starfsfólks sem breytingin nær til. Við þá breytingu 

verði meðal annars horft til ákvæðis til bráðabirgða I. í gildandi lögum um 

Menntamálastofnun þar sem fram kom að starfsfólki yrðu tryggð störf hjá nýrri stofnun 

en að það kynni að þurfa að hlíta breytingum á starfi eða starfsstigi í samræmi við nýtt 

skipurit og starfslýsingu. Um réttindi starfsfólks gildi meðal annars lög nr. 72/2002 

um réttarstöðu starfsmanna við aðilaskipti að fyrirtækjum. Enn fremur skal tekið fram 

að fulltrúar BHM og aðildarfélaga lýsa sig reiðubúin til samtals og samráðs vegna 

fyrirhugaðra breytinga, í samræmi við það sem að framan greinir.  

